
Сіздердің назарларыңызға З. Фрейдтің «Түс жору» еңбегі бойынша әзірленген дәрісімізді 
ұсынамыз. Фрейд «The Interpretation of Dreams» қазақша аудармасы «Түс жору» атты кітабын 
1900 жылы жариялады. Джулия Ривкин бен Майкл Брайан осы кітаптың алғысөзінде былай 
деп жазды:

«1914 жылғы белгілі кітабында Фрейд, біздің өмірімізде кейде қайталанып тұратын әдеттен 
тыс жағдайларды түсіндіруге тырысады. Мысалы, бұл, біз қаламасақ та, бір жерге қайта-
қайта оралу. «Бұл әдеттен тыс жағдайлар, – дейді Фрейд, – яғни, біздің бейсаналығымыздың 
жұмысының көрініс табуы. Біз екі түрлі адамбыз – біздің «Мен» және біздің бейсаналығымыз. 
Ол бізді өзіміздің қалауымыздан да тыс іс-әрекеттерге жетелейді. Бұл «басқа Мен» де «Мен» 
сияқты менің өзім болып табылады».

Біздің өткен өміріміздегі сағыныш, қорқыныш, қалауымыз бас көтереді. Олар, мысалы, біз 
жас кезімізде қандай да бір тілегімізді жүзеге асырмаған болсақ, ол уақыт өте келе белсенді 
бола түседі.

Жиі-жиі сіз осындай құбылыстардың қайдан келетінін білмей де қаласыз. Бұл құбылыс 
өзінен-өзі қайталанады. Фрейдтің айтуынша, бейсаналықтың оғаш жұмысы осындай. Міне, 
ол сондықтан да жасырын ынтызарлық, тұлғаның екіжүзділігі, біз ұшақта автопилот арқылы 
ұшып келе жатқан секілді жиі-жиі өз еркімізден тыс автоматты түрде жасайтын әрекеттерді 
зерттеуге қызықты.

Негізгі бөлім

Фрейд өзінің зерттеулерінің мақсатын былай деп сипаттайды: «Мен ұзақ жылдардан 
бері көптеген психопатологиялық құбылыстарды, истериялық фобияларды, жалықтырғыш 
түсініктер мен басқа да құбылыстарды терапевтік мақсатта зерттеп келемін. Біздің басқа 
терапевтік әрекеттерімізден нәтиже болмағандықтан, мен Брейер ашқан жолмен жүру, яғни 
науқастың түстерін жору жолы дұрыс деп ойладым. Маған өздерінің ойлары мен белгілі бір 
мәселелерге қатысты пайда болатын сезімдерін, менің науқастарым, өздерінің көрген түстері 
арқылы айтып берді. Соның нәтижесінде мен, түс көрудің дәл осы патологиялық идеядан, 
естеліктер тұңғиығына дейін жалғасатын психологиялық тізбекке қатысы бар екенін көрдім». 
Фрейд еркін ассоциациялар әдісі деп атаған әдіс осылай пайда болды.

Фрейдтің еркін ассоциациялар әдісі 

Науқастарына жүргізген зерттеулері барысында Фрейд, адамның миында іс-әрекеттің бей-
аналық себептері жасырылғанын анықтады. Бірақ олардың көп бөлігі жұмбақ болып қала 
береді. Ол сол жұмбақтарды шешуге көптеген әрекет жасады және түрлі тәсілдерді қолданды. 
Науқастарын өз идеялары мен армандарын айтуға ынталандыру арқылы Фрейд, «Еркін 
ассоциация» әдісі деп аталған әдісті ойлап тапты. Ол фрейдтік психоанализдің маңызды әдісі 
болып қалыптасады.

Ал енді Фрейдтің түс жору әдістеріне келер болсақ, түс «манифесті» мен зерттелетін 
адамның түстерін және «түс туралы әрекетсіз ойларды», түстің арнайы тілінде айтылатын 
бейсана ойларды ажыратады. Өз әдісін Фрейд түстердің «мағынасын ашу» деп атады. Ол «бұл 
әдісті қолданғанда түс көруді жаппай емес, оның бөліктерін ғана назарға алу керек» деп жазды. 
Невроз, психопатиялық ауытқушылықтарға шалдыққан бірнеше мың науқастың түстеріне, 
өзінің түстеріне, таныстары мен туыстарына түстеріне талдау жасау арқылы Фрейд мынадай 
қорытындыға келді: «Түс көру тақырыбы – көбінесе невроз негізінде пайда болатын аурудың 
тарихы. Менің мақсатым – түсті жору арқылы невроздар психологиясының бұдан да қиын 
және күрделі проблемаларын шешуге дайындалу».

Түстер мен бейсаналық

Фрейд психоанализінің негізінде, адамның психологиясы санаға ұқсас емес деген пікір 
болды. «Бейсананың, иррационалды түйсіктер, әсіресе, жабайы және қозғаушы элементтері 
бар сексуалды түйсіктер саласына жататын психикалық өмір бар»,– дейді ол.

 Фрейд түстерде бейсаналықтың әрекеті туралы мәлімет болады деп сенді. Өз еңбегінде 
ол біздің санамыз жасырын немесе басып тасталған эмоцияларды, түс арқылы білдіреді. 
Дегенмен солай бола тұра оларды жасырады. Сондықтан біз, өз армандарымызды өзгерген 
қалпында есте сақтайтынымыз туралы жазды. Фрейд ашқан жаңалықтардың ішіндегі ең 
маңыздысының бірі – сананың төменгі қабатына көмілген эмоциялар түс көру кезінде, жоға-
рыға көтеріледі және түстің бөлшектері, есте сақтау қабаттарында, жадыда жасырылған 
эмоциялар мен естеліктерді табуға көмектеседі.

«Түстер – бұл ынтызарлықтың орындалуы», – дейді Фрейд. Өз еңбегінде Фрейд жас 
келіншектің түсі мен оны жоруды мысалға келтіреді: «Жұқпалы дертке шалдыққан баласына 
қарап жүрген және сондықтан барлығынан тыс қалған бір жас келіншек ауруды емдеп, ол 
жазылған соң, үлкен қауымдастық туралы түс көреді. Оның көрген түсінде Додэ, Бурже, Древо 
және басқа да танымал тұлғалар бар еді. Олардың барлығы жас әйелге ізеттілік танытып, 
уақытты қызықты өткізеді. Келіншектің түсіндегі жазушылар, ол өңінде көрген портреттеріне 
қатты ұқсайды. Келіншек тек Древоның ғана портретін көрмеген, ол әйелге жуырда ұзақ 
уақыттан бері үйіне алғаш рет кіріп, баласының бөлмесін залалсыздандырған адамға ұқсайды. 
Түс жору бұл жағдайды былайша түсіндіріле алады: «аздап көңіл сергітетін уақыт келді, ұзақ 
уақыт бойы қиналғаның жетер!» деген ойды білдірсе керек.

Фрейд барлық түстер адамның қалауы мен армандарының орындалу процесінің көрінісі 
деп санайды. Ол өзінің кішкентай балаларының түстерін мысалға келтіреді – олар күндіз 
ойлаған, дегенмен қандай да бір себеппен орындалмаған армандарын түстерінде көрген. Түнде 
осы ойлары «жүзеге» асыпты немесе бір адам кешкі асқа ауыр тағамнан көп жеп қойса, түсінде 
су ішіп отырғанын көрген. Бұлар – қарапайым түстер. 

Фрейд арман – сананың адасып жүрген, иесінің бақылауынан тыс шығарылған құбылыс 
деуден аулақ. Керісінше, ол армандарды бейсаналықтан туындайтын, біздің санамыздың 
төменгі қабатында жүретін құбылыс ретінде қабылдайды. Басында ол армандар біздің саналы 
іс-әрекетіміздің шағылысқан кескіні деп санады. Себебі ол долданудың, қалыптан тыс іс-
әрекетті және тіпті, физикалық ауруларды символикалық кескінде көрген. Фрейд армандардың 
барлығы – ынтызарлықтың орындалуы екенін дәлелдеу үшін көп тер төгеді. «Жүзеге асырылу 
– кез келген тілектің жалғыз мақсаты, сондықтан қиын түстерді де тілектердің орындалуының 
көрінісі деп қаралуы тиіс», – дейді ол. Фрейд кез келген түсті жоруға болады, яғни оның өз 
ойы болуы тиіс деп санайды. Түс жорудың мақсаты – түстің барлығын талқылау емес, оның 
құрамдас бөліктеріне назар аудару. Түс бөліктерге бөлінеді және тек соңында тиянақты жорылуы 
мүмкін. Онда арман өзін талап-тілектің сезінуі ретінде көрсетеді. Фрейдтің пікірінше, түс тек 
соматикалық белсенділік қана емес: бұл – ынтызарлықтың ментальды жүзеге асырылуының 
көрініс табуы, тиісінше, адамның талап-тілектерін, іс-әрекетін түсіну мақсатында қолданылуы 
тиіс.

Түс көрудің цензурасы

В. Лейбин «Психоанализ» атты оқулық қосымшасында Фрейд бөліп көрсеткен, түс меха-
низмдеріне назар аударады: «Психиканы саналы және бейсаналы деп бөлу – психоана-
литиканың негізгі постулаттарының бірі. Оның тағы бір постулатына сәйкес, саналық пен 
бейсаналықтың арасында цензура бар, ол өзін тапжылмас және бұлжымас күзетші рөліндегі 
бақылаушы инстанция ретінде көрсетеді. Адам ояу кезінде цензура тым белсенді және қатаң. 
Ол адамның ата-анасының, мектебінің, қоғамдық тәрбиесінің, сондай-ақ, мінез-құлықтың 
этикалық нормалары әсерінен бейәлеуметтік және адамгершілікке жат саналатын ниеттерін 
оның санасына жібермейді. Ал түс көру – басқа жағдай. Ұйқыдағы адам қазіргі жағдайдан бас 

тартады және оны өзінің санасынан өшіреді». Фрейдтің ойынша, ұйқы кезінде цензура толық 
өшірілмейді, ол біршама әлсіресе де санаға өз әсерін тигізеді. Цензураның бірінші механизмі 
– қалыңдату. Цензураның екінші механизмі – орын алмастыру. Өзінің және науқастарының 
түстерін жорудың анализдеріне сүйене келе, Фрейд түс цензураларының механизмін анықтауға 
тырысты. Ол бірнеше процесті анықтады:

1. Қалыңдату – символдар жинағы, тығыз күйінде көрінетін процесс.
2. Орын алмастыру – түстің негізгі объектілерін қосымша объектілеріне назар аударылады.
3. Символизация – бейсаналық әрекеттер мен образдарды адамның ішкі цензурасынан 

жасыру үшін символдарды қолдану.
4. Екінші қайтара өңдеу – адамның ояу кезіндегі тілегі, көрген түсіне логикалық және ақылға 

қонымды түсінік беру.

Лейбин түс цензураларының механизмдері туралы былай деп тұжырымдайды: «Қалың-
датудың нәтижесінде түстің нағыз мазмұны, былайша айтқанда, оның тексті оғаш, қолайсыз, 
түсініксіз, адамның әдеттегі іс-әрекетінің логикасына қарама-қайшы көрінуі мүмкін. Түстің 
жасырын ойдың бұзылуы болып саналатын мұндай текстінің пайда болуына цензура әсер 
етеді. Фрейдтің пікірінше, ол цензура түс көрудегі олқылықтарға, оның материалдарын моди-
фикациялау мен қайта топтауға жауап береді.

Фрейд қалыңдату дегенді түстің негізгі мазмұны, яғни оның тексті немесе адамның түсінде 
көз алдына шығатын картинасы, оның жасырын ойларының қысқартылуы деп түсінді. Түс 
көру ықшам, қысқа және көлемі жағынан шағын болуы мүмкін, ал осы тұста оның жасырын 
ойлары түрлі-түрлі және көрініске бай болып келуі мүмкін. Ұжымдық кескін-келбетті құрау, 
жаңа бөлімдердің пайда болуы, сөздердің басқаша үйлесім табуы – мұның барлығы түс көрудегі 
қалыңдату процесінің маңызды құралдары. Мысалы, адам кескін-келбеті анық емес, оның 
анасына, құрбыларына, танысының әйеліне, өзіне ұнаған көркем туындының кейіпкері мен 
басқа да адамдардың кескін-келбетінен құралған қызбен танысу сәтін түсінде көруі мүмкін.

Орын алмастыру дегенде Фрейд қандай да бір жасырын элемент өзіне тұспал жасайтын 
басқа элементпен ауыстырылуын түсіндіреді. Соның нәтижесінде көрген түстің мазмұны оның 
жасырын ойларынан біршама өзгеше болуы мүмкін. Көрген түстің тексті бұл ойлардың өзін 
емес, өмірдің бейсаналықта бұрмалануын көрсетуі мүмкін», – деп жазады В.М. Лейбин.

Бейсаналықта басып-жаншылғандар немесе репрессияға ұшырағандар турасында ай-
татын болсақ, Психоанализм концепциясының негізі – Фрейдтің адамзаттың психикалық 
процесінің бейсана табиғатына көзқарасы және либидо немесе сексуалды ынтызарлықтың 
мотивациялық процесс ретіндегі негізгі рөлі болып табылады. Бейсаналық саналыққа қарама-
қайшы, ол шектеулі және цензураға ұшырайды. Бұл конфликт баланың сексуалды дамуының 
ерте кезеңінде, балаға ата-анасы, қамқоршылары және оқытушылары үйрететін әлеуметтік 
тәртіптер әсер ете бастағанда енді-енді басталады. Бейсаналықта басып-жаншылған құмарлық 
және іс-әрекеттердің бейсана мотивтері бар, сондай-ақ, тұлға өз санасынан өз еркімен шығарып 
тастаған естеліктер мен ойлар да осында. Мұндай «репрессияға» бұл оқиға адам үшін ауыр 
немесе жанға жарақат салатын болғандықтан орын алуы мүмкін. Сондықтан адам оны өз 
санасынан өшіріп тастайды. Фрейдтің пікірінше, бейсана процестердің әрекеті қайта түзелмейді 
немесе адамның ментальды өмірінен өшірілмейді.

«Әр адамның бойында ол басқаларға айта алмайтын, тіпті, өзі де мойындай алмайтын 
құмарлық болады. Екінші жағынан, бізде түстердің жағымсыз жағын олардың іс-әрекетті 
бұзатын фактілерімен байланыстыруға толық негіз бар және соның нәтижесінде бұл түстердің 
бұзылу себебі, олардың орындалуы терең жасырылу себебі оларға түс көруде талқы-
ланатын мәселелерге, оларда көрініс тапқан ынтызарлыққа деген қанағаттанбаушылық 
тән болғандықтан деп қорытынды жасауға негіз бар. Көрген түстің іс-әрекетін бұзатын шын 
мәнінде цензураның іс-әрекеті болып шығады. Біз егер түс көрудің мағынасын білдіретін біздің 
формуламызды былайша өзгертетін болсақ, жағымсыз түс жорулардың анализі бергеннің 
барлығын ескеретін боламыз: Түс көру, басып-жаншылған, шығарып тасталған, жасырын 
ынтызарлықтың жүзеге асырылуын білдіреді», – деп жазады Фрейд «Түс жору» еңбегінде.

Науқастардың истерикалық гипнозбен зерттеудің нәтижесі Фрейдтің психоанализдің 
негізін қалауына әкелді. 1893 жылы ол өзінің кейбір қорытындыларын шығарып, долылықта 

анықталған экстремалды физикалық симптомдар патологиялық өзгерістердің емес, эмо-
ционалды психикалық энергияның салдарынан пайда болған деп мәлімдеді. Бұл теорияның 
негізгі идеясы – түс көрудің жасырын құмарлықтың орындалуы деп табылатын код, шифр деп 
есептелуінде. Фрейд түстің жасырын мазмұны көбінесе түрлі образдардың артына жасырылған 
сексуалды мағыналы болып келеді деп есептеді. Ол өз зерттеулерінде біз түсте көретін 
символдар – басып-жаншылған, кінәмен араласқан сексуалды комплекстердің көрініс табуы 
деген болжам жасады. Долылық, қалыпты емес іс-әрекеттер мен физикалық симптомдар 
өздерімен өздері символды. Себебі олар бұл бастапқы себептің қосымша мағыналы 
көріністері ғана. Бейсаналық процестер, олардың әрекеттерін сезбесек те, біздің мақсатымыз 
бен интенсивті ұмтылыстарымызды, біздің көзқарасымыз бен өзіміз орнатқан әлеуметтік 
қарым-қатынастарды жетекшілікке ала отырып, біздің өмірімізге қатты әсер етеді. Адамның 
бейсаналы, жанды өмірі оның саналы іс-әрекеттері мен эмоциясының негізі болып табылады. 
Бұл механизм басқаша түрде де жұмыс істеуі мүмкін: адам өзінің басынан кешкен барлық 
оқиғалары мен эмоциялары бейсаналыққа енеді, сонда өңделеді және жаңа психологиялық 
құрылымдар ретінде дамиды. Фрейдтің теориясына сәйкес, осылайша бейсаналық адамның 
ментальды және сыртқы өмірінің көпірі болып саналады. Сонымен қатар, бейсаналық жеке 
тұлғаның балалық шақтағы бастан кешкендері мен ересек өмірдегі іс-әрекетін байланыстырады, 
осылайша өткен өмірдегі мотивтерін негізге ала отырып, қазіргі іс-әрекетін түсіндіреді.

 «Түс жору» еңбегінің мағынасы

Фрейдтің үлкен жетістігінің бірі сол, ол психиатриялық клиниканың науқастарын өз 
проблемаларын айтуға ниеті мен құқығы бар, сол проблемаларды түсініп, шешімін табуға 
ұмтылатын адамға айналдырды.

Фрейдтің теоретикалық жұмысы толығымен симптомдардың пайда болуында маңызды      
рөл атқаратын психикалық процестердің мәнін ашуға арналды. Ол үшін науқастың адам 
ретіндегі тұтастығы күмән келтірмейтін. Фрейд адам психикасының мағынасын түсінуге 
тырысты. Саналық, саналықтың алды мен бейсаналық «жүйелерінің» сипаттамасы осыдан 
шығып отыр. Осы концепциялардың ешқайсысы үстіміздегі ғасырдың соңында өзінің 
құндылығын жоғалтқан жоқ.

Фрейдтің түс жору теориясы бейсана түс көру психологиясының табиғаты туралы 
алғашқы теория, балалық шақтағы әсердің мағынасы, түс көрудің «иероглификалық» тілі 
мен өзі «психоанализм» деп атаған әдіс ретінде сипатталады. Фрейдтің психоаналитикалық 
терапиясының нәтижесінде мінез-құлықтың патологиясын тиімді емдеу ғана емес, іс-әрекетті, 
мінез-құлықты бақылайтын механизмдерді тауып, түсінуге де мүмкіндік пайда болды. Қазіргі 
эмоциялық проблемаларды түсіну үшін балалық шақтағы қиындықтар немесе басып-
жаншылған эмоцияларды пайдалану теориясының процесі Фрейдтен басталады. Фрейд 
түсіндірген сексуалдылықтың немесе пансексуалдылықтың мағынасын қазіргі замандағы 
психиатрия теріске шығарған. Дегенмен адамзаттың ақыл-есінің механизмдерін түсінуге деген 
адамдардың қарым-қатынасына жасаған әсерінің нәтижесінде Фрейдтің жұмыстары бүгінгі 
таңда да революциялық деп саналады.


